Còmpte-rendut de la consultacion

dels membres e amics de l’iEO 07

dau 4 de julhet 2009

(15:00 > 18:00)

Presents (8) :

Denis Capian (Privàs) ; Ludovic Dumas (Cos) ; Teiric Hours (Rometa) ; Daidièr Issartèl (Sant Estève de Fontbellon) ; Girard Leinaud (Juèsa) ; Noël Vallier (Cos) ; Danièla Vivat (Cos) ; Joan Vòle (Sant Estève de Fontbellon)

Excusats (8) :

Joan-Lòi Astièr (Veiràs) ; Jacqueline Cimaz (Sant Apolinari) ; Georges Dumas (Romans) ; Anne-Marie Garayt (Charmes) ; Bernard Moulin (Ais de Provença) ; Mickaël Neyrolles (Saint-Jean Soleymieux) ; Alain Roland (Veiràs) ; Mila Roset (Veiràs)

Lo secretariat aviá listat los tèmas que nos chaliá declinar en objectius :

LA TRANSMISSION DE LA LENGA

– L’ensenhament als bèus

– L’ensenhament escolar

– transmission familiala

LAS PERSONAS
– La campanha d’adesion

– Los cercles

– l’interconeissença

LAS INFORMACIONS

– L’informacion sobre los servicis disponibles per los occitanofòns d’Ardecha

LOS ESTUDIS

– La centralizacion dels trabalhs de recèrcha

– La Toponimia

LOS SÒUS

– Los dorsièrs de demanda de subvencion

– Las activitats remuneratrices

PUBLICIZACION DE LA QUESTION DE LA LENGA 

– Peticion permanenta en favor de la lenga

– Las personas referentas

MISCELLAENEOUS

– Senhalizacion

– Carcassona

– La sèga de Tuèi

De personas que podián pas èsser vèrs Cos lo sabtes 4 de julhet nos avián fait passar lors contribucions :

1. SOBRE L’ENSENHAMENT E LA SENHALIZACION :

Lo grop dau Rias (dès Sant Apolinari) s’es prononciat a l’unanimitat per qu’un ensenhament facultatiu de l’occitan siá prepausat dins las escòlas, los collègis e los licèus amb evidentament una presa en còmpte au nivèl dels examèns, coma per d’autres ensenhaments opcionaus. 

Se pausa mai la question de la pertinéncia de la reconeissença de nòstra lenga coma segonda lenga oficiala a l’instar de çò qu’existís per exemple per lo Quechua au sud de Peró.

A demandat una senhalizacion bilinga francés/occitan per los noms dels vilatges e de las vilas.

Lo Georges Dumas (dès Romans) fai saber qu’es preste per assegurar una ora o doas per setmana d’iniciacion a la lenga dins una escòla primara.

2. SOBRE LAS RECÈRCHAS :

Lo Bernard Moulin (dès Ais) confirma son ajuda per la recension tant complèta coma possibla dau còrpus dels tèxtes en occitan (documents dels archius departamentaus, de bibliotècas publicas o eventualament

privadas, publicacions divèrsas, documents atestats mas que se tròban dificilament o que son pas localizats). Per exmple Albin Mazon cita sovent d'extraits de tèxtes ancians occitans (estatuts de confrariás, testaments...) que sabèm pas ont son.

L’Anne-Marie Garayt (dès Charmes) se prepausa per participar a la recèrcha e a l’inventari dels tèxtes ancians

3. SOBRE LA LABELIZACION « PARLESC » PER LOS CORSES DE LENGA :

Lo Joan-Lòi Astièr (dès Veiràs) afortís que dau moment que lo problèma dau professor es reglat, deuriá pas i aver de dificultat per qu’un cors de lenga puschèsse èsser bailat l’an que vèn vèrs Veiràs dins lo quadre de l’associacion La Ragaissa e que respondèsse als critèris organizacionaus necessitats per lo labèl PARLESC.

4. SOBRE LO NÈRV DE LA GUÈRRA :

Lo Sèrgi Bernard (dès Privàs) chausiguèt de contribuïr per un don de 150 € als trabalhs de nòstra associacion.

Debanament :

– L’òrdre dau jorn s’es averat bravament tròp important, que los presents avián besonh de se parlar mai d’un biais informau e que totes los ponchs semblavan essenciaus. 

– Après quauques informacions indispensablas relativas als sòus, avèm chausit de tractar per prioritat la question de l’organizacion de la manifestacion de Carcassona dau 24 d’octòbre. 

– Avèm agut léser puèi de parlar seriosament de la question dels aderents.

– S’es finalament decidit quaucòm per « Tuèis ».

Remarcas :

– Es estat planh de pas aver abordat la question de la reivendicacion per l’ensenhament que d’aucuns considèran coma la prioritat de las prioritats.

– La preséncia d’una persona coneissent pauc nòstra associacion nos a donat l’ocasion de precisar de posicions personalas e/o collectivas per d’eschambis que la riquesa o disputava a la volubilitat e que necessitavan de temps que saupuguèrem pas totjorn gerir de biais.

– Quò fai que las tres oradas passèron a tota zuèrta e que totes tombèrem d’acòrdi sobre la necessitat de se tornar veire pas pus lèu la rintrada de setembre.

Los sòus

Nòstre clavaire remenèt quauques chifras e mai quauques principis de foncionament :

– Los membres dau burèu e particularament aqueus dau secretariat qu’engatjan de fraisses devon gardar lo recebut de çò qu’achaptan e lo mandar au Daidièr que los remborsa.

– Nòstra associacion dispausa actualament de 900 € sobre lo CCP e 1700 € sobre lo libret A (los sòus dau despaus de libre son quaucòm mai).

– Los dons faits a l’IEO 07 son deductibles de las talhas.

Carcassona (24 10 2009)

Un autobús de 49 plaças partirà dès Privàs lo matin (6:00) e s’entornarà de Carcassona pro tard (23:00) per que lo mond puèschan assistir au mens en partida a la vesprada festiva e musicala que segrà la manifestacion pròpriament dita.

Aquel car concernís lo mond dau centre e dau mèijorn dau departament (davalarà per Aubenàs, Juèsa, Alès).

(Remenem qu’un car afretat per l’IEO 26 partirà dès Pòrtas de Valença a 6:00 davant la MJC. Pòt èsser una solucion per lo mond dau nòrd dau departament d’Ardecha que lor es pas comòde la partença dès Privàs. Per se li marcar : 04 75 46 86 52 ; ieo26@ieo-oc.org)

Nos ne costarà 1340 €.

Per se marcar chau mandar un chèc de reservacion de 30 € per persona a l’òrdre d’ « IEO 07 » vèrs : 

J. Gabon, Les malettes, 07110 Montréal

Lo Girard s’encharja de la reservacion dau car.

Se l’afluéncia èra tala que i aguèsse la possibilitat de faire un autre car, aquel d’aquí s’entornariá pus d’ora de Carcassona (18:00).

Lo Denis es encharjat de mandar pertot per corrièr mail e postau (abans lo 10 de julhet).

La Danièla es encharjada de contactar la premsa dos còps dins l’estiu (30 de julhet e 30 d’aost) per botar l’eveniment d’aquela manifestacion dins lo païsatge ardechés. (Per aquò faire cadun li manda totes los contactes mail que possedís de jornalistas o d’organs de premsa sobre lo departament danielle.vivat@sfr.fr.)

Lo Daidièr es encharjat (abans lo 10 de julhet) de faire un fulhet per acompanhar la bèla aficha de la manifestacion.

Los aderents

Lo darrièr aderent pòrta lo numèro 25.

L’objectiu per l’an que vèn es d’apiar los 100 aderents. (Lo Teiric n’aprofeitèt per faire lo jòc de mot dau sègle en afortissent que, d’aquel biais, podèm esperar d’aver « tres cents aderents tres ans a de reng »…)

Nos chau contunhar la reflexion sobre las rasons perque los membres de las associacions clarament favorablas a la vida de l’occitan encara veson pas la necessitat de se marcar a l’IEO.

S’agís de sistematicament far conéisser au secretariat las adreiças electronicas e postala dau mond interessats per la lenga occitana en Ardecha qu’avèm l’ocasion de capitar dins quina situacion que siá. D’aquel biais seràn assabentats personalament per l’IEO de çò que se fai per l’occitan dins nòstre departament. Chau mai aver sistematicament la version nòva dau bulletin d’adesion a l’IEO 07 per prepausar au mond.

Tuèis

La decision de reténer una data au mes de setembre es estada presa per acampar lo CA de l’associacion « Lo Soledre » que soliá organizar las jornadas dès Tuèis. 

CA avenent

Lo Conselh d’administracion de l’IEO 07 se tornarà acampar lo mècres 16 de setembre, de pranhèira, dins lo nòrd dau departament (lo luòc precís serà precisat ulteriorament).

Tots los membres de nòstra associacion i son coralament convidats, que l’òbra manca pas, per totes.

Quauques entre-senhas practicas :

• Los libres per vendre son en despaus vèrs lo :

J. VOLLE, La Mure, 07200 SANT ESTÈVE DE FONTBELLON

• Lo corrièr arriba vèrs lo secretariat :

adreiça postala : D. CAPIAN, La Pastourelle A, 07000 PRIVÀS

adreiça electronica : ieo07@ieo-oc.org
• Los chècs de 30 € per se marcar a l’IEO 07 se devon mandar a : 

D. ISSARTEL,

Las Molinas, 07200 SANT ESTÈVE DE FONTBELLON

Aquel còmpte-rendut es mandat per mail. 

Los membres de l’IEO 07 qu’an pas internet ne recebràn una version papièr per la pòsta.

Lo Chailar, lo 20 de julhet de 2009

Denis Capian 

Secretari de l’IEO 07

Vicepresident de l’IEO Ròse-Aups
